
賜生日禮物謝表

作者：王安石　北宋

本作品收錄於《臨川文鈔/03卷》

臣某言：伏蒙聖慈特差入內內侍省內東頭供奉官馮宗道傳宣撫問，及就府賜臣生日禮物，

金花銀器一百兩、衣著一百匹、衣一對、金鍍銀鞍轡一副並纓復、馬二匹，湯藥一銀盒

御封全者。

微勞不效，僅逃三典之科；厚禮有加，尚躐九儀之等。〈（中謝。）〉臣外叨寄屬，仰

誤眷憐，已隳考翼之基，重負母慈之教。迫劬勞於晚節，方不自勝；惟蕃庶之舊恩，終

無以稱。伏蒙皇帝陛下，更馳膚使，曲喻至懷，駔駿靈珍，琛奇組麗。豈下流之敢及，

皆前此之所無。金厄淑旂，多錫誠榮於既往；鉛刀駑馬，強扶難冀於將來。雖天地弗責

其謝生，顧臣子敢忘於致死。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

Public domainPublic domainfalsefalse

X-GORB Books | zh.wikisource.org | CC BY-SA 4.0 1 / 1


